
No desaugadoiro

Cando a señora de Frederick C. Little tivo o seu segundo fillo, 
todo o mundo advertiu que non era moito maior ca un rato. 
O certo é que o bebé se parecía moitísimo a un rato en todos 
os aspectos. Só medía cinco centímetros de altura; e tiña un 
fociño afiado de rato, cola de rato, bigotes de rato e as manei-
ras agradables e tímidas dun rato. Só pasaran uns días dende 
que nacera e non só tiña o aspecto dun rato, senón que tamén 
actuaba como tal, toucado cun chapeu gris e levando un pe-
queno bastón. O señor e a señora Little puxéronlle Stuart, e 
o señor Little fíxolle unha cama diminuta con catro pinzas de 
tender a roupa e un paquete de tabaco.

A diferenza da maioría dos bebés, Stuart naceu sabendo 
andar. Cando tiña unha semana era quen de empoleirarse 

nas lámpadas gabeando polo cable. A señora Little viu de in-
mediato que a roupa de bebé que preparara non era axeitada, 
de modo que se puxo mans á obra e lle fixo un lindo traxiño 
de la azul con petos de parche nos que puidese levar o pano, 
os cartos e as chaves. Todas as mañás, antes de que Stuart se 
vestise, a señora Little entraba no seu cuarto e pesábao nunha 
pequena balanza das que se empregan para pesar cartas. Can-
do Stuart naceu, poderían envialo por correo ordinario cun 
selo de tres centavos, pero os pais preferiron quedar con el e 
non mandalo a ningures; e como, cun mes de idade, o seu 
peso só aumentara dez gramos, a súa nai preocupouse tanto 
que mandou chamar o médico.

Ó médico encantoulle Stuart e dixo que era moi pouco 
común que unha familia estadounidense tivese un rato. To-
moulle a temperatura e viu que era de 37°, que é o normal 
nun rato. Tamén lle auscultou o peito e as costas, e miroulle 
os oídos solemnemente cunha lanterna. (Non todos os mé-
dicos son capaces de mirarlle os oídos a un rato sen que lles 
dea a risa.) Todo parecía estar ben, e a señora Little alegrouse 
de recibir unhas noticias tan reconfortantes.

–Déalle ben de comer! –dixo alegremente o médico can-
do se ía.

O fogar da familia Little estaba nun sitio agradable, pre-
to dun parque, na cidade de Nova York. Pola mañá, o sol en-
traba a eito polas xanelas que daban ó leste, e polo xeral todos 
os Little se levantaban cedo. Stuart éralles de moita axuda ós 
seus pais e ó seu irmán maior, George, debido ó seu pequeno 
tamaño e a que podía facer as cousas que fai un rato e as facía 
de boa gana. Un día que a señora Little estaba limpando a 
bañeira despois de que o señor Little se dese un baño, caeulle 
un anel do dedo e descubriu con horror que desaparecera 
polo desaugadoiro.

–Que fago? –xemeu, tratando de conter as bágoas.
–Eu de ti –dixo George– faría un anzol cunha pinza do 

pelo, ataríalle un cordel e trataría de pescar o anel.

Así que a señora Little buscou un cordel e unha pinza do 
pelo, e durante unha media hora estivo tratando de pescar o 
anel; pero o interior do desaugadoiro estaba escuro, e o anzol 
sempre parecía engancharse en algo antes de que conseguise 
baixalo ata onde se atopaba o anel.

–Houbo sorte? –inquiriu o señor Little, entrando no 
cuarto de baño.

–Ningunha –dixo a señora Little–. O anel está tan abaixo 
que non o dou pescado.

–Por que non enviamos a Stuart por el? –propuxo o se-
ñor Little–. Que, Stuart? Queres probar?

–Claro –retrucou Stuart–, pero coido que será mellor 
que poña o pantalón vello, porque aí abaixo estará todo 
mollado.

–Vaia un problema! –dixo George, que estaba un chisco 
amolado porque a súa idea do anzol non funcionara. 

Así que Stuart puxo o pantalón vello e se dispuxo a baixar 
polo desaugadoiro á busca do anel. Decidiu levar o cordel 
consigo, e deixoulle o outro extremo ó pai.

–Cando tire tres veces do cordel súbeme –dixo.
E mentres o señor Little se axeonllaba na bañeira, Stuart 

coouse con facilidade polo sumidoiro e perdeuse de vista. 
Máis ou menos ó cabo dun minuto, o cordel deu tres rápidos 
tiróns e o señor Little recolleuno con coidado. E no outro 
extremo apareceu Stuart, co anel a salvo arredor do pescozo.

–Ai, que fillo tan valente! –dixo a señora Little, orgullo-
sa. Entón bicou a Stuart e deulle as grazas.

–Como se estaba aí abaixo? –preguntou o señor Little, 
que sempre sentía curiosidade polos lugares nos que nunca 
estivera.

–Estábase ben –dixo Stuart.
Pero o certo era que saíra do desaugadoiro todo enzou-

fado, e tivo que darse un baño e botar unha pouca auga de 
violetas da súa nai antes de volver sentirse a gusto. Toda a 
familia pensou que o fixera de marabilla.


